
«Erronka nagusia ez da eredua definitzea, definitu osteko kudeaketa baizik» 

XABIER MENDIZABAL ETA JOSEAN BUENO Bihe elkarteko koordinatzailea eta zuzendaritzako kidea 

Helburuak kezkatzen ditu, baina horrek baino gehiago, helburua lortzeko ezarriko diren prozesuek eta helburua bermatzeko eskainiko diren tresnek. 

JAKES GOIKOETXEA - Gasteiz 

Bihe Arabako, Bizkaiko eta Gipuzkoako bigarren hezkuntzako ikastetxeetako zuzendarien elkartea da. «Baina ikastetxeen ordezkari moduan funtzionatu nahi dugu», zehaztu dute Xabier Mendizabal (Donostia, 1956) koordinatzaileak eta Josean Bueno (Gasteiz, 1963) zuzendaritzako kideak. Elkarteak 87 kide ditu. 

Ze balantze egiten duzue hizkuntz ereduen urteotako ekarpenaz? 

JOSEAN Bueno: Euskarazko irakaskuntza sendotu eta indartu egin da, kuantitatiboki eta kualitatiboki. Beldur asko gainditu dira. Gainera, horrek guztiak gizartearen borondatea, gurasoen eskaera, izan du atzean eredurik euskaldunenak indartzeko. 20 urtean D eredua %10etik %80ra pasa da eskola publikoan. 

Hala ere, hizkuntz ereduen bi ondorio larri nabarmenduko nituzke: ikasleek ez dutela lortzen euskara maila egokia eta ereduak banaketa sozialaren isla direla. 

XABIER MENDIZABAL: Etorkinak A ereduan eskolaratzean konturatzen ari gara badagoela lehen ez zegoen arrisku bat: zenbait lekutan A eredua indartzen ari da. Fenomeno horrek hezkuntza sistema berrantolatzea eskatzen digu. Ez da nahikoa eredua aldatuko dugula esatea. Hezkuntza sistemak solidarioa izan behar du, euskalduntzeari kalte egin diezaioketen zamak konpartitu egin behar dira ikastetxeen eta sareen artean. Sistema solidario hori gauzatzen den bitartean, behar edo zama handiena duten ikastetxeek behar dituzten baliabideak jaso behar dituzte zama horri aurre egiteko. 

Nola aldatu behar dira hizkuntz ereduak? Zein dira oinarriak edo lehentasunak? 

Bueno: Bermatu egin behar da ikasle guztiek bi hizkuntza ofizialetan maila egokia lortzea. Euskara irakasteaz gain, euskaraz irakatsi behar da, hori baita bidea hizkuntzaz jabetzeko. 

MENDIZABAL : Eredua aldatu behar da, baina ez hizkuntz eredua bakarrik, baita euskara irakasteko eredua ere. Egoeraren aldaketa ahalbideratuko duen prozesua behar da eta zenbait elementu aintzat hartzen ez badira, aldatuko dugu eredua, baina orain arte gertatu zaigun bezala, gero ez da beteko. 

Ze elementu, esaterako? 

MENDIZABAL: Lorpenen ebaluazioa. Tresna eraginkorrak behar ditugu lorpenak neurtzeko. Ikastetxeetan kultura sortu behar da lana ebaluatzeko, prozesuak kontzientea izan behar du. 

Bueno : ISEIk B2 mailari buruz egindako azterketak izugarrizko eragina izan du. Salbuespena izan da, baina azterketa horiek sistematizatu behar ditugu. 

MENDIZABAL: Kanpo ebaluaketak ere egin behar dira, baina argi utzi behar da ze irizpide aintzat hartuko diren eta emaitza horien erabilera zein izango den. Hezkuntza sistema eta ikastetxeak hobetzeko badira, onartuko ditugu; ikastetxeen arteko bereizketak sortzeko badira, berriz, alferrik gabiltza. 

Euskadiko Eskola Kontseiluak ikastetxe bakoitzak hizkuntza proiektu bat egitea proposatu du, ezarritako gutxienekoak beteko dituena eta ikastetxearen errealitatera egokituko dena. Ados? 

mendizabal: Errealitatea ezagutzen duena ikastetxea da eta ikastetxeek autonomia nahikoa eduki behar dute beren beharrei, testuinguru soziolinguistikoari eta ikasleen soslaiari eraginkortasunez erantzuteko. Administrazioak ikuskaritza lana egin behar du, helburuak betetzen diren ikusteko; baina barne eta kanpo ebaluazioak ondo definituta badaude, ikastetxeak hartu behar du ardura bere plana ondo definitzeko eta jarraipena egiteko. 

Ikastetxe guztientzako gutxieneko betebehar batzuk ezarri beharko dira, ez? 

bueno: Gutxienekoak eta helburuak zehaztu behar dira eta ikastetxeei eskatu behar zaie horiek betetzeko. Horretarako baliabideak eduki behar dituzte. Gutxienekoa legeak definitzen du: derrigorrezko eskolaratzea amaitzean ikasleak euskara eta gaztelania modu praktikoan ezagutu behar ditu eta erabiltzeko gai izan behar du. 

D ereduaren pareko maila al da gutxienekoa? 

mendizabal: D ereduaren antzeko zerbait, baina aintzat hartu behar dugu hori lortzeko prozesuak malgua izan behar duela. Egokitzapen prozesu bat behar da. Helburua jartzeaz gain, helburua bermatzeko tresnak jarri behar dira. Bestela, izango dugu eredua, izango dugu helburua, baina orain arte bezala, ez dugu izango nola heldu. 

Suposatzen da Hezkuntza Sailak hori guztia badakiela, ezta? 

mendizabal: Lehen ere bazekien. Eredua ahalbideratuko duten elementu guztiak jarri behar dira. 

bueno: Ereduen erronka nagusia ez da eredu bat definitzea, definitu osteko prozesua edo kudeaketa baizik: zer eta nola egingo dugun, eta ze baliabide ditugun helburua lortzeko (tresnak, metodologia...). 

Iritsi al da momentua euskarazko irakaskuntzaren aldeko benetako apustua egiteko? Apustua zentzu guztietan: helburuetan, baliabideetan... 

bueno: Eskola horretarako prest dago. Gurasoek ere argi eta garbi erakutsi dute D ereduaren aldeko jarrera. Baina hizkuntzarekin eta hezkuntzarekin erabilera politiko-mediatikoa egiten da askotan. Irizpide pedagogikoak eta didaktikoak hobesteko eskatuko nieke politikoei. 

mendizabal: Eskolak funtzio bat du, baina funtzio hori bermatzeko gizarteak ere ardurak hartu behar ditu. Indar handia duten hainbat elementu daude: kirol erakundeak, komunikabideak, kultur jarduerak... Eskolaz kanpoko jarduera askok izugarrizko garrantzia dute euskalduntze prozesua bermatzeko. Testuinguru ludiko formatiboak dira eta horietan ikasleen motibazioa handiagoa da. Hori indartu egin behar da, baina ikastetxeek bakarrik ezin dituzte eskolaz kanpoko jarduera eraginkorrak eta euskaldunak antolatu. Beste erakunde eta eragile batzuen inplikazioa behar da. 

«Eztabaidan, irizpide pedagogikoak eta didaktikoak hobesteko eskatuko nieke politikoei» 

JOSEAN BUENO - BIHE ELKARTEKO ZUZENDARITZAKO KIDEA 

«Ikastetxeek autonomia nahikoa eduki behar dute beren beharrei eta testuinguruari erantzuteko» 

XABIER MENDIZABAL - BIHE ELKARTEKO KOORDINATZAILEA 

